
Inatsisartut   Suleriaasianni   §   36,  imm.  2   naapertorlugu  naalakkersuisunut  apeqqut 
matumuuna  imaattoq  saqqummiuppara:

Naalakkersuisunut  apeqqut:  Naalakkersuisut  ilaqutariinnut  politikki  ilaqutariit 
ataatsimut isingalungit suut anguniarpaat aammattaaq ilaqutariit imatut agguarlungit; 
ilaqutariit  pissakinnerusutut,  ilaqutariit  akunnarttumik  isertitallittut,  ilaqutariit 
atungarissaarnerusutut  taaneqartartut ?
(Inatsisartunut ilaasortaq, Jakob Skade, Kattusseqatigiit Partiiat)

Tunngavilersuut:
Nalunngilarput  partiit  ilaanni  qineqqusaarutaasarput;  ilaqutariit  nukittuut  toqqissisimasut 
pilersinneqassasut. 
Tamanna Kattusseqatigiit Partiianiit assortunngilluinnarparput, ilami tapersersoqaarput.

Isertuunneqarsinnaanngilarli;  ukiuni kingullerni inoqutigiit  aningaasatigut isertitaasa sutigut 
tamatigut  tunngavilersuutigineqartalernerat,  inoqutigiit  ilarpassuinut 
toqqissisimanarunnaarsimallunilu  ilaatigut  ilaqutariit  avissaartuuttariaqalernerannik 
kinguneqartarsimammat.

Isumaqarpungut  ilaqutariit  nukittuut  toqqissisimasullu  pilerseqqinneqassappata, 
minnerpaamik  inoqutigiit  aningaasatigut  isertitarisartagaasa,  inunnik  isumaginninnermi, 
utoqqalinersiutinut,  siusinaartumik  sulisinnaajunnaarnersiutilinnut  allatigullu 
tassanngaannartumik  ilaqutariinni  pisortanit  ikiorserneqarnissamik 
pisariaqartitsisoqalersillugu  nutaamik  nalilersuisoqartalernissaa  pisariaqartoq 
isumaqarpungut.

Tassami  nalunngisavut  naapertorlugit,  inoqutigiit  aningaasarsiaat  amerlanertigut  ukiorli 
kingulleq  atorneqareersimasut  naatsorsuutigineqartarnerat,  pissutsinut  piviusunut 
pisariaqartitsvinnermi  atorneqarsinnaanngitsut  naatsorsuutigineqartarnerat  allatut 
aaqqiivigineqarnissaat nalilersorneqarnissaallu eqqarsaatigilluarneqartariaqarmat.

Aamma  nalunngilarput,  inissaaleqineq  assut  ajornartorsiutaasoq.   Taamaakkaluartoq 
ilaqutariit  ilaasa,  soorlu  assersuutigalugu  utoqqalinersiutillit,  ilaatigut  kinguaamik  ilaannut 
inissaqartitsilluaraluarlutik,  ilaquttaminnik  najungaqateqarsinnaanngillat, 
taamaaliussagunimmi  utoqqalinersiutimik  ilaannik  piiaaffigineqartussaagamik.  Aamma 
taamaappoq siusinaartumik sulisinnaajunnaarnersiutillit eqqarsaatigalugit.

Taamaattumik  tamakkua  iluarsaannissaannut  apeqqutit  qulaani  taaneqartut  naalakkersuisut 
ilaqutariinnut politikkip iluani pilersaarutaat ujartorparput. 

